
UPN talde parlamentarioari atxikitako foru parlamentari Francisco Javier Trigo Oubiña jaunak 2024an zehar Nafarroako Espazio Turistikoaren Kudeaketa Unitateak finkatzeko eta foru-komunitateko eskualdeetan turismoa indartzeko zer neurri eta ekintza garatu diren jakiteko egindako 11-25/PES-00131 informazio-eskaerarekin lotuta, honako hau jakinarazten dut Nafarroako Gobernuko Kultura, Kirol eta Turismoko kontseilaria naizen aldetik:
Nafarroako Espazio Turistikoaren Kudeaketa Unitateak 2021n jarri ziren martxan. 
Espazio Turistikoaren Kudeaketa Unitateak espazio turistikoaren kudeaketa koordinatzeko eta lankidetza bultzatzeko udalez gaindiko erakundeak dira, eta, bertan, Nafarroako eragile turistiko nagusiek parte hartzen dute, Turismo Zuzendaritza Nagusiaren bultzadarekin. Turismoaren garapena laguntzea dute helburu, ardatz hartuta gobernantza, produktuaren sorkuntza eta garapena, sustapena, merkaturatzea, finantzazioa eta emaitzen ebaluazioa. 
Honakoak dira Espazio Turistikoaren Kudeaketa Unitateen helburu nagusiak:
· Nafarroako estrategia turistiko globala eskualde bakoitzera eramatea.
· Jarduera turistikoaren kohesioa eta koordinazioa bermatzea Nafarroa guztian.
· Eragile turistikoak koordinatzea eta aholkatzea, bai eta tokian toki euren lehiakortasuna hobetzen laguntzea ere.
· Turistari helmugan harrera eta arreta emateko sare bat izatea, tokiko turismo-ehunaren ezagutza eta protagonismo handiagoarekin.
Lurraldeko eragile publikoen eta pribatuen artean elkarlanean egindako azterketaren ondoren, Nafarroa zortzi Espazio Turistikoaren Kudeaketa Unitatetan banatzea erabaki zen, honakoak zehazki:
· Erribera
· Erdialdea 
· Estellerria
· Iruña eta Iruñerria
· Zangozerria eta Pirinioaurrea
· Pirinioak
· Baztan – Bidasoa
· Plazaola – Sakana – Ultzama
Espazio Turistikoaren Kudeaketa Unitateak ezartzeak turismoa kudeatzeko eredu berri bat ekarri du Nafarroara, turismoaren sektoreko eragileen eta foru-administrazioaren arteko koordinazioa hobetu du Turismo Zuzendaritza Nagusiaren bitartez, eta foru-komunitateko eskualde ezberdinetan turismoa hobetzea eta indartzea ahalbidetu du.
Gobernantza eredu berria funtsezko bi elementuren inguruan artikulatzen da: Batzorde Teknikoa eta Ekintza Plana.
Batzorde Teknikoa osatzen dute eskualde bakoitzeko eragile publiko pribatuek (proiektu turistikoetan zeresana duten udalerria baino lurralde-eremu txikiagoko erakundeak, tokiko ekintza taldeak, partzuergoa, elkarte turistikoak eta beste), Turismo Zuzendaritzak eskualdean dituen teknikariek eta Turismo Bulegoko kide batek.
Batzorde Teknikoa urtean hiru aldiz elkartzen da gutxienez eta arduratzen da eskualdeko jarduketa turistikoak koordinatzeaz, Ekintza Planaren jarraipena egiteaz, eskualdearen eta Zuzendaritza Nagusiaren informazio trukeaz eta eskualdeko ekimen turistikoak ezagutzeaz.
Ekintza Plana eskualde bakoitzeko garapen turistikoa planifikatzeko instrumentu gisa baliatzen den bide orria da. Uneotan, NEXT GenerationsEU europar funtsak heldu eta gero, Espazio Turistikoaren Kudeaketa Unitate bakoitzaren Helmugako Jasangarritasun Turistikoko Plana bilakatu da Ekintza Plana.
Ezarritako antolaketa eredua, alegia, tokian tokiko eragileen eta Nafarroako Turismo Zuzendaritzaren arteko elkarlan eta kolaborazio estua, funtsezko tresna izan da NEXT GenerationsEU funtsen erabilera planifikatu eta gauzatzeko. Izan ere, funtsak Nafarroa guztian zehar era adostu, koherente eta homogeneoan banatzea ahalbidetu du, 100 udalerri baino gehiagotan proiektuak garatuz. Horrez gain, helmugen arteko kohesiorako jarduketak aurrera eramatea ahalbidetu du, toki-erakunde guztien eta enpresa turistikoen mesedetan.
Azkenik, Helmugen Mahaia ere aipatu behar da, 2024an martxan jarri zena. Bertan, Helmugako Jasangarritasun Turistikoko Plan bakoitzeko erakunde kudeatzaileen ordezkariak biltzen dira. Helmugen Mahaiak koordinazioa indartzen du eta eskualde bakoitzeko jarduketek Nafarroa helmuga turistiko gisa indartzeko helburu komunarekin bat egiteko balio du.
OHARRA: Informazio gehiago lor daiteke gure webgune profesionalean: https://turismoprofesional.navarra.es/eu/lurralde-garapena 
Nafarroako Espazio Turistikoaren Kudeaketa Unitateak egonkortzeko 2024an indarrean jarritako neurri eta ekintzei dagokienez, honako hauek izan dira:
· Espazio Turistikoaren Kudeaketa Unitate bakoitzean urtero hiru bilera baino gehiago egin dira, hogeitik gora guztira. Sektoreko erakunde publikoen eta pribatuen 100 ordezkarik baino gehiagok parte hartu dute koordinazio bilerotan.
· Helmugako Jasangarritasun Turistikoko Planen gauzatzearen jarraipena egin da saio bakoitzean, askotariko gaiak jorratuz: unean uneko egoera, aurkitutako arazoak, planteatutako irtenbideak, informazio eskaerak, Turismo Zuzendaritza Nagusiaren bitartekaritza Nafarroako Gobernuko beste departamentuekin...
· Nafarroako eragileei Turismo Zuzendaritzak garatutako ekimenei buruzko informazioa ematea: laguntza deialdiak, zenbait arlotako irizpideak (marketina, produktu turistikoa eta beste), prestakuntza eskaintza...
· Whatsapp bidezko komunikazioko kanal bat sortzea Espazio Turistikoaren Kudeaketa Unitateko Batzorde Teknikoko kideen artean elkarren arteko komunikazioa hobetzeko.
· Espazio Turistikoaren Kudeaketa Unitatearen jardueraren berri ematea zenbait kanalen bidez: sare sozialak, turismoko informazio buletinak, prentsa oharrak eta beste.
· Helmugen Mahaiaren zortzi bilera deitzea urtean. 
Helmuga guztien arteko koordinazioa indartzeko, guzti-guztiok Nafarroa helmuga turistiko gisa sustatzeko lan egiten dugun ideia bultzatzeko, estrategia eta irizpide komunak ezarri dira arlo askotan, Helmugen Mahaiaren bileretan landu direnak. Hona hemen lan arlo horietako batzuk:
· Bizikletan egiteko ibilbideak
· Naturguneen erabileraren kudeaketa
· Informazio turistikoa
· Energia-efizientzia eta mugikortasun jasangarria
· Marketina
· Inteligentzia turistikoa
· Produktuaren garapena
· Jasangarritasuna, zirkularitatea eta inklusibitatea
· Seinaleak
Aipatutako jarduketa guztiei esker, 2024a Espazio Turistikoaren Kudeaketa Unitateak finkatu ziren urtea bilakatu zen, eta, ondorioz, bistakoa bada ere uneotan NEXT funtsen ezohiko finantzaketaren ondorioz salbuespenezko urteak bizitzen ari garela, unitateok lanean jarraituko dute aurrerantzean ere.
Hori jakinarazten dut, Nafarroako Parlamentuko Erregelamenduaren 215. artikuluan xedatutakoa betez.

